
Прадстаўлены вынікі даследавання ювелірных упрыгажэнняў Х  – ХVІІ стагоддзяў з тэрыто-

рыі Полацка. Аўтар адносіць прадметы да дзвюх храналагічных груп: канец Х – ХІІІ/XIV стагоддзі; 
XIV – XVII стагоддзі, у межах якіх вылучае ўпрыгажэнні, што былі зроблены пад уплывам іншаэт-
нічных тэхналагічных традыцый, імпартныя рэчы, а таксама прадметы мясцовай вытворчасці. 

 
Ювелірнае ўпрыгажэнне – гэта выраб з каштоўных і некаторых іншых каляровых металаў, часта ў 

спалучэнні з каштоўнымі камянямі, шклом, бурштынам і інш., які мацуецца да адзення ці апранаецца не-
пасрэдна на цела чалавека і служыць галоўным чынам для задавальнення яго эстэтычных патрэб. Акрамя 

эстэтычнай функцыі пэўныя віды ювелірных упрыгажэнняў неслі сімвалічную і апатрапейную нагрузку, 
а таксама адыгрывалі функцыянальную ролю [1]. У дадзенай рабоце выкарыстоўваецца традыцыйны для 
гістарыяграфіі падзел ювелірных упрыгажэнняў на некалькі груп: 1) галаўныя ўпрыгажэнні; 2) нагруд-

ныя ўпрыгажэнні; 3) упрыгажэнні рук; 4) розныя дэталі адзення. 

Асноўная частка 
Да групы галаўных упрыгажэнняў адносяцца скроневыя колцы, завушніцы і дэталь расны. 
Скроневыя колца – гэта ўпрыгажэнні жаночага галаўнога ўбору, якія мацаваліся каля скроняў. Яны 

падвешваліся на стужках ці рамянях, у некаторых выпадках прасоўваліся праз стужкі і рамяні, часта ўма-
цоўваліся непасрэдна ў валасах, а зрэдку выкарыстоўваліся як завушніцы [2 – 4]. Дадзены від ювелірных 

 

упрыгажэнняў з’яўляецца важнай этнавызначальнай прык-

метай, на што звярталі ўвагу многія археолагі (А.А. Спіцын, 

А.У. Арцыхоўскі, В.П. Левашова і інш.) [5; 6, с. 44 – 45; 

7, с. 7]. На тэрыторыі Полацка скроневыя колцы – дас-

таткова рэдкія знаходкі [8, с. 34]. Паводле марфалагічных 

адметнасцей яны падзяляюцца на некалькі тыпаў і пад-

тыпаў (мал. 1). Найбольшай колькасцю ў калекцыі прад-

стаўлены дротавыя скроневыя колцы (10 экз.), якія падзя-

ляюцца на пярсцѐнкападобныя (9 экз.) і бранзалетападоб-

ныя (1 экз.) (гл. мал. 1: 4 – 8). Вырабы датаваныя канцом 

Х – першай паловай ХІІІ стагоддзя. Пры гэтым да най-

больш старажытных артэфактаў адносяцца завязанаканеч-
ныя скроневыя колцы, якія датуюцца канцом X – пачат-

кам ХІ стагоддзя ( гл. мал. 1: 4 – 6). Акрамя дротавых 

вырабаў, на тэрыторыі Полацка сустрэты трохпацеркавае, 

шматпацеркавае, ілжэпацеркавае і сямілопаснае скроне-

выя колцы. Цікавасць выклікае залатое трохпацеркавае 

скроневае колца ХІІ стагоддзя (мал. 1: 12). Падобныя вы-

рабы ў літаратуры часта называюцца колцамі (ці “завуш-

ніцамі”) “кіеўскага” тыпу, што абумоўлена высокай час-

татой іх выяўлення ў кіеўскіх скарбах [6, с. 45]. Аднак 

апошнія даследаванні паказалі, што падобныя высока-

мастацкія ўпрыгажэнні не з’яўляюцца этнавызначальнай 

прыкметай палян, а адлюстроўваюць агульны ўзровень га-

радскога рамяства [9, с. 65]. Трохпацеркавыя колцы ат-

рымалі шырокае распаўсюджванне на тэрыторыі Цэнт-

ральнай і Усходняй Еўропы з канца Х – пачатку ХІ ста-

годдзя [10, с. 233]. Шматпацеркавыя скроневыя колцы 

з’яўляюцца этнавызначальнымі ўпрыгажэннямі племені 
водзь [11, с. 35; 12] (гл. мал. 1: 9). У Ноўгарадзе такія вы-

рабы сустракаюцца ў слаях канца XIII – XIV стагоддзі 

[13, с. 14]. Найбольшая колькасць шматпацеркавых скро-

невых колцаў зафіксавана на Іжорскім плато – 108 экзэм- 

Мал. 1 

пляраў. Пік іх папулярнасці прыпадае на ХІІІ стагоддзе, аднак з’явіліся яны ўжо ў ХІІ стагоддзі, а бы-

таваць працягвалі і ў XIV стагоддзі [14]. Два фрагменты сямілопасцевых скроневых колцаў былі выяўле-

ны ў матэрыялах археалагічных даследаванняў на Верхнім замку ў слоі 30-х гадоў ХХ стагоддзя [15, с. 66] 

(гл. мал. 1: 11). Такія скроневыя колцы характэрны для матэрыяльнай культуры племені вяцічаў. Ана-
лагічныя прадметы датуюцца ХІІ – ХІІІ стагоддзямі [16].  

Завушніцы. Пачынаючы з ХІІІ стагоддзя на змену скроневым колцам прыйшлі завушніцы ў вы-
глядзе пытальніка, а таксама кольцападобныя завушніцы [17, с. 18]. Полацкія ўпрыгажэнні прадстаўлены 

двума тыпамі (гл. мал. 1: 1 – 3). Завушніцы ў выглядзе пытальніка (3 экз.) уяўляюць сабою выгнуты  
металічны стрыжаь (дыяметр 0,1 см), на канцы якога замацавана пацерка (гл. мал. 1: 3). Падобныя 
вырабы знаходзяць у культурным слоі гарадоў Паўночна-Заходняй Русі пачынаючы з XIV стагоддзя [18].  
У Ноўгарадзе завушніцы ў выглядзе пытальніка сустракаюцца ў напластаваннях XIV – XV стагоддзяў 

[13, с. 16]. У Пскове падобныя вырабы былі распаўсюджаны з XIV па XVIII стагоддзе [18]. У Літве яны 
датуюцца XIV – XVI стагоддзямі [19, с. 62 – 63]. Полацкія завушніцы датаваныя XVII – XVIII ста-
годдзямі. Аснову кольцападобных завушніц (3 экз.) складае невялікае металічнае незамкнутае колца 

(дыяметр 0,1 – 0,2 см), да якога падвешана некалькі прывесак (гл. мал. 1: 1 – 2). На тэрыторыі Літвы і 
Украіны такія прадметы сустракаюцца ў пахаваннях XIV – XVII стагодзяў [19, с. 58 – 60]. На Беларусі 
кольцападобныя завушніцы знойдзены ў Гродна, на могільніку каля в. Бірулі і інш. [20; 21]. Полацкія 
знаходкі датуюцца ў межах XV – XVII стагоддзяў. 

Расна. На тэрыторыі Верхняга замка ў слоі 30-х гадоў XIII стагоддзя была выяўлена невялікая кру-
тарогая лунніца, упрыгожаная выемкавай эмаллю сіняга колеру [15, с. 71]. На думку Н.І. Наркевіч, 
дадзены артэфакт можна атаясамліваць з часткай расны [2]. Падобныя ўпрыгажэнні вядомыя ў старажыт-

насцях Ноўгарада і датуюцца XII – XIII стагоддзямі [13, с. 17]. 
Да нагрудных упрыгажэнняў адносяцца падвескі, шпількі, ланцугатрымальнікі і фібулы.  
Падвескі з’яўляліся неад’емнай часткай жаночага металічнага ўбору. Большая частка падвесак не 

проста служыла ў якасці ўпрыгажэння, але адыгрывала важную сімвалічную ролю [22, с. 153]. Круглыя 

манетападобныя падвескі з’яўляюцца найбольш распаўсюджаным тыпам нагрудных упрыгажэнняў. На 
тэрыторыі Полацка выяўлена восем такіх падвесак (мал. 2: 5 – 7). Паводле класіфікацыі Л.У. Пакроўскай,  

 

усе полацкія знаходкі адносяцца да некалькіх падтыпаў:  

1) з розным арнаментам (5 экз.); 2) з выявай працвіўшага 

крыжа (1 экз.); 3) з выявай птушкі (1 экз.); 4) з выявай 
галавы быка (1 экз.) [23]. Усе прадметы датуюцца ў межах 

XII – XIII стагоддзяў. Вылучаюцца вырабы, упрыгожаныя 

раслінна-геаметрычным псеўдазярнѐным арнаментам з саляр-
най сімволікай (40 – 50-я гады XIIІ ст.) [15, с. 69]. Цікавасць 

выклікае фрагмент падвескі з выявай роўнаканцовага крыжа 

з пашыранымі перакладзінамі [15, мал. 33: 5] (гл. мал. 2: 6). 
Аналагічны выраб быў знойдзены ў ювелірнай майстэрні ў 

Старой Разані, якая датуецца канцом XII – пачаткам ХІІІ ста-

годдзя [24, с. 185]. Акрамя Полацка, на тэрыторыі Беларусі 
падвеска з роўнаканцовым крыжам выяўлена ў Друцку [25, 

мал. 37: 17]. У слоі 40 – 50-х гадоў ХІІІ стагоддзя знойдзена 

падвеска з выявай працвіўшага крыжа [15, мал. 34: 15]. 
Гэты арнаментальны матыў атрымаў папулярнасць у ХІІ –

ХІІІ стагоддзях [9, с. 67]. На думку даследчыкаў, выка-

рыстанне дадзенага арнаменту з’яўляецца вынікам капіра-
вання майстрамі дэкору медальѐнаў дарагіх княжацкіх брам 

[26, табл. VII: 7]. Пінчук Н.С. лічыць, што ўзор на дадзеных 

падвесках мае раслінны арнамент, не звязаны з хрысціянскай 
сімволікай [27]. Тыпалагічна блізкая падвеска паходзіць з 

Віцебска і датуецца ХІІ стагоддзем [28, с. 76 – 77]. Упрыга-

жэнне з выявай птушкі прадстаўлена бракам адліўкі, які быў 
знойдзены ў слоі 40 – 50-х гадоў ХІІІ стагоддзя [15, с. 69]. 

Аналагічны выраб выяўлены ў Віцебску ў слоі першай па-

ловы ХІІ стагоддзя [28, с. 76]. Дадзеная іканаграфічная схе-
ма, як адзначае К.А. Лавыш, уласціва для візантыйскага мас-

тацтва [29]. У слоі XII стагоддзя выяўлена падвеска з вы-

явай галавы быка [15, с. 69, мал. 34: 21]. Такія вырабы кан-
цэнтруюцца ў арэале радзімічаў, але сустракаюцца таксама 

ў Цэнтральнай Беларусі, у нізоўях Заходняй Дзвіны, на  

Смаленшчыне, у Пскоўскай і Наўгародскай землях. Падвескі  
Мал. 2 

датаваныя XI – XII стагоддзямі і маюць фіна-ўгорскае ці балцкае паходжанне [30; 31]. Існуе некалькі 

інтэрпрытацый семантыкі выяў на такіх падвесках. На думку Э.М. Зайкоўскага, гэтыя вырабы з’яўляліся 

атрыбутам язычніцкіх жрацоў і звязаныя з уяўленнямі пра замагільнае жыццѐ, а таксама адлюстроўваюць 

іерархічную будову гадавога календара [32]. Іншыя даследчыкі выказваюць асцярожную думку аб сувязі 

дадзеных падвесак са старажытнымі татэмнымі культамі [22, с. 156 – 157].  

Вялікае значэнне мае даследаванне язычніцкіх амулетаў у выглядзе стылізаваных выяў жывѐл ці 

мініяцюрных прадметаў быту і зброі (18 экз.) (гл. мал. 2: 8 – 9). Выкарыстанне гэтай групы прадметаў 

варта разглядаць у якасці сведчанняў моцных язычніцкіх традыцый у асяроддзі мясцовага насельніцтва. 

Характэрнай асаблівасцю матэрыяльнай культуры лясной паласы Усходняй Еўропы з’яўляецца наяўнасць  

 

выяў розных жывѐл і птушак, выкананых з ме-

талу [33, с. 88]. На тэрыторыі Полацка знойдзе-

ны плоскія праразныя падвескі-конікі (2 экз.), 

якія можна датаваць у межах ХІ – ХІІІ стагод-

дзяў, а таксама падвеска-качка X – XIІ стагод-

дзяў. Амулеты ў выглядзе мініяцюрных прадме-

таў быту і зброі (15 экз.) адлюстроўвалі вельмі 

архаічны пласт народных уяўленняў, выконвалі 

апатрапейную і сімвалічную функцыі, з’яўля-

ліся важным элементам ювелірнага ўбору [34]. 

Сярод прадметаў дадзенай катэгорыі ў полац-

кім матэрыяле сустрэты падвескі ў выглядзе лы-

жачак, грэбня і сякерак, якія датуюцца ў межах 

XI – XII стагоддзяў.  

Асобным тыпам падвесак з’яўляюцца браз-

готкі – пустацелыя металічныя шарыкі з кава-

лачкам металу ўсярэдзіне. Бразготкі адрозніваюц-

ца поліфункцыянальнасцю і маглі насіцца ў скла-

дзе караляў, паясных ці нагрудных падвесак, 

выкарыстоўвацца ў якасці гузікаў, аздобы адзен-

ня, музычных інструментаў і інш. [35]. Бразгот-

кі ў полацкай калекцыі прадстаўлены некаль-

кімі падтыпамі (мал. 3: 1 – 8). Грушападобныя 

крыжапраразныя званочкі шырока прадстаўле-

ны ў полацкай калекцыі (17 экз.). Памеры цэлых 

экзэмпляраў (з вушкам) вагаюцца ад 1,1 × 2,1 см 

да 1,8 × 2,8 см. Ніжняя частка большасці зва-

ночкаў упрыгожана касымі насечкамі, абмежа-

ванымі двума паралельнымі ўразнымі лініямі 

(гл. мал. 3: 1, 2, 4). Прадметы датаваныя ХІ – 

ХІІ стагоддзямі. Званочкі дадзенага падтыпу най-

больш актыўна выкарыстоўваліся ў ХІ стагоддзі, 

аднак ужываліся на працягу Х – ХІІ стагоддзяў 

[35; 36, с. 136]. На тэрыторыі Беларусі падобныя 

ўпрыгажэнні знойдзены на гарадзішчы Маскаві-

чы, у Ваўкавыску, Віцебску. Прадметы датава-

ныя ХІ – XIV стагоддзямі [37; 38, с. 48; 28, с. 75]. 

Шарападобныя аднапраразныя бразготкі ў по-

лацкай калекцыі прадстаўлены 17 экзэмплярамі, 

большая частка якіх захавалася фрагментарна 

(гл. мал. 3: 7, 8). Артэфакты датуюцца ХІІ – 

ХІІ стагоддзямі. 

Мал. 3 

Шпількі традыцыйна лічацца элементам касцюма заходнебалцкіх плямѐн, аднак актыўна выкары-

стоўваліся і заходнефінскімі плямѐнамі (эсты, водзь) [39; 40]. На тэрыторыі Полацка знойдзены два фраг-

менты шпілек. Найбольшую цікавасць мае фрагмент крыжападобнай шпількі з так званымі “карамысла-

падобнымі лопасцямі” (гл. мал. 2: 4); яе галоўка плоская, упрыгожаная рэльефнымі акружнасцямі і вы-

пуклай паўсферай у цэнтры [8, мал. 56: 6]. У Латвіі і Літве падобныя вырабы сустракаюцца пачынаючы з 

VII – VIII стагоддзяў [41]. У Ноўгарадзе тры такія шпількі знойдзены ў слоі ХІ стагоддзя, у Віцебску – у 

слоі ХІІ стагоддзя [13, с. 73; 28, с. 78]. Полацкая знаходка датаваная ХІ стагоддзем [8, с. 34]. Дадзены 

артэфакт А.А. Башкоў лічыць крыжом-цельнікам і датуе яго ХІІІ стагоддзем [42, с. 24]. Сапраўды, у 

археалагічным матэрыяле вядомы знаходкі крыжападобных шпілек, якія былі прыстасаваныя для выка-

рыстання ў якасці хрысціянскіх сімвалаў [43, с. 183]. Між тым полацкі артэфакт не мае слядоў прыстаса-



ГУМАНИТАРНЫЕ НАУКИ. История                                                                                                              № 9 

 

 19 

вання шпількі для іншых мэт. Яшчэ адзін фрагмент крыжападобнай шпількі з’яўляецца выпадковай зна-

ходкай. Прадмет моцна фрагментаваны і ўяўляе сабой галоўку ажурнай крыжападобнай шпількі. Падоб-

ныя ўпрыгажэнні сустракаюцца ў матэрыяльнай культуры эстаў [44]. Аналагічныя шпількі знойдзены ў 

Ноўгарадзе, Наваградку і інш. Прадметы датаваныя XII стагоддзем [13, с. 73; 45, с. 11 – 12]. Гэтым часам 

трэба датаваць і полацкую знаходку. Акрамя крыжападобных шпілек на тэрыторыі Полацка знойдзена 

шпілька з кольцападобнай рухомай галоўкай (гл. мал. 2: 3). Прадмет паходзіць з матэрыялаў раскопак на 

Вялікім пасадзе ў 1987 – 1988 гадах. Падобныя шпількі на тэрыторыі Ноўгарада датуюцца ХІІ – сярэ-

дзінай ХІІІ стагоддзя [13, с. 75, 77]. Аналагічныя знаходкі вядомы ў Лукомлі і Віцебску, яны датаваныя 

ХІІ – ХІІІ стагоддзямі [46, с. 74; 28, с. 78 – 79]. Полацкая знаходка паходзіць са слою ХІІ стагоддзя [8, с. 34]. 

Даследчыкі ювелірных упрыгажэнняў старажытнага Ноўгарада не выключаюць, што дадзены тып шпі-

лек мог з’яўляцца прадукцыяй наўгародскіх ювеліраў [41; 13, с. 77]. 

Ланцугатрымальнікі – гэта ўпрыгажэнні, якія ў асноўным ужываліся ў касцюме балтаў і прыбал-

тыйскіх фінаў для мацавання ланцужкоў і падвесак. У Паўночна-Заходніх раѐнах Наўгародскай зямлі да-

дзеныя вырабы маглі выкарыстоўвацца ў якасці самастойных упрыгажэнняў [40]. Падчас археалагічных 

раскопак на тэрыторыі Полацка знойдзены два арачных ланцугатрымальнікі. Адзін з іх паходзіць з матэ-

рыялаў археалагічных даследаванняў на тэрыторыі Вялікага пасада ў 2009 годзе і датуецца XI – XIII стагод-

дзямі (гл. мал. 2: 2). Прадмет упрыгожаны цыркульным арнаментам [47]. Падобныя ланцугатрымальнікі 

атрымалі распаўсюджванне ў балтаў і прыбалтыйскіх фінаў. Вядомыя такія вырабы і на тэрыторыі Наў-

гародскай зямлі [40; 48, табл. VII: 5]. Цікавасць выклікае фрагмент арачнага ажурнага ланцугатрымаль-

ніка, які знойдзены падчас археалагічных раскопак на Верхнім замку (гл. мал. 2: 1). Прадмет выяўлены ў 

перадмацерыковым слоі і датуецца XI – XII стагоддзямі [49, с. 9]. Дадзеная форма ланцугатрымальнікаў, 

як адзначае Я.А. Рабінін, была выпрацавана ў славянскім асяроддзі і выкарыстоўвалася ў якасці асновы 

для кампаноўкі амулетаў старажытнымі майстрамі [50]. 

Фібулы – гэта ўпрыгажэнні, якія ўжываліся для зашпільвання адзення. Дадзеныя прыстасаванні вы-

карыстоўваліся як у мужчынскім, так і ў жаночым касцюме [51, с. 149]. Падковападобныя і кольцападоб-

ныя засцежкі-фібулы з’яўляліся ўпрыгажэннямі балтаў і фіна-уграў. У славянскіх помніках яны сустра-

каюцца там, дзе славянскае насельніцтва кантактавала з гэтымі народамі (паўночны захад і паўночны ўсход 

Русі) [51, с. 150; 52]. У полацкай калекцыі колькасна пераважаюць падковападобныя фібулы (26 экз.). 

Падковападобныя спіралеканечныя засцежкі прадстаўлены ўпрыгажэннямі з круглым (8 экз.), паўкруг-

лым (2 экз.), трохвугольным (7 экз.) і фігурным (2 экз.) сячэннем дужкі [8, мал. 57: 4 – 8; 15, 18]. 

Асноўная колькасць такіх засцежак датаваная ў межах Х – ХІІІ стагоддзяў. Акрамя спіралеканечных 

фібул у полацкай калекцыі захоўваюцца засцежкі са шматграннымі галоўкам, датаваныя X – XI ста-

годдзямі; з зааморфнымі галоўкамі Х – ХІІІ стагоддзямі; з галоўкамі ў выглядзе макавых каробачак –  

ХІ – ХІІ стагоддзямі; фрагмент фібулы з дугой, патоўшчанай у сярэдняй частцы, які адносіцца да ХІ – 

ХІІІ стагоддзяў. 

Менш распаўсюджаным тыпам засцежак у параўнанні з падковападобнымі з’яўляюцца кольцапа-

добныя фібулы. Яны рэдка сустракаюцца ў матэрыялах Х – ХІ стагоддзяў, найбольшую папулярнасць 

атрымалі ў ХІІ – ХIV стагоддзях [51, с. 168]. На тэрыторыі Полацка знойдзены дзве фібулы гэтага тыпу. 

Адзін прадмет з’яўляецца выпадковай знаходкай. На тэрыторыі Прыбалтыкі такія фібулы датуюцца ў ме-

жах ХІІІ – XIV стагоддзяў [53; 13, с. 91]. Найбольшую цікавасць выклікае кольцападобная фібула, якая 

была выяўлена падчас археалагічных даследаванняў у 1961 годзе на Верхнім замку. Прадмет датуецца  

50 – 60 гадамі ХІІІ стагоддзя. Частка засцежкі ўпрыгожана геаметрычным арнаментам, што складаецца з 

трохвугольнікаў, кропак і касых штрыхоў [15, с. 71, мал. 33: 12]. Аналагічныя знаходкі вядомыя ў Ноўга-

радзе, Карэліі, Прыбалтыцы (датаваныя часам каля 1300 г.) [13, с. 89]. Характар апрацоўкі полацкай фі-

булы дазваляе казаць, што перад намі не гатовы выраб, а яго нарыхтоўка. Гэта пацвярджаецца яшчэ і тым 

фактам, што прадмет быў знойдзены падчас даследавання рэшткаў вытворчага ювелірнага комплексу 

(сядзіба 7М (№ 14 паводле палявой дакументацыі)) [54].  

Група ўпрыгажэнняў рук, у склад якой уваходзяць пярсцѐнкі і бранзалеты, з’яўляецца самай 

шматлікай сярод іншых полацкіх упрыгажэнняў. 

Пярсцёнкі – упрыгажэнне, якое надзяваюць на пальцы рук. У старажытнасці пярсцѐнкі насілі час-

цей жанчыны, іншы раз мужчыны і дзеці [55]. У аснову сістэматызацыі полацкіх пярсцѐнкаў пакладзена 

тыпалагічная схема, распрацаваная Т.Г. Сарачавай і дапоўненая Л.П. Міхайлік на аснове знаходак з Кіева 

і дняпроўскага левабярэжжа [56; 57]. Пярсцѐнкі, якія складаюцца з дужкі, прадстаўлены 55 экзэмплярамі. 

Сярод вырабаў дадзенага тыпу можна вылучыць пласцінчатыя шырокасярэдзінныя пярсцѐнкі (7 экз.). Іх ад-

метнасцю з’яўляецца пашыраная сярэдняя частка і звужаныя канцы. Асобныя пярсцѐнкі ўпрыгожаны ге-

аметрычным арнаментам у выглядзе трохвугольнікаў і кропак, астатнія прадметы – гладкія (мал. 4: 11 – 13). 

Мясцовая вытворчасць гэтых вырабаў пацвярджаецца знаходкай нарыхтоўкі пярсцѐнка ў раскопе на 

Верхнім замку [15, мал. 34: 24]. Вырабы датаваныя ў межах ХІ – ХІІІ стагоддзяў. Вузкапласцінчатыя 

пярсцѐнкі (14 экз.) маюць аднолькавую шырыню на працягу ўсѐй пласціны, якая не выходзіць за межы 

0,3 – 0,7 см. Асноўная маса полацкіх артэфактаў дадзенага падтыпу датуецца ХІ – ХІІІ стагоддзямі. Адно 

ўпрыгажэнне знойдзена ў слоі XVII стагоддзя [47]. Простых дротавых пярсцѐнкаў на тэрыторыі Полацка 

выяўлена 17 экзэмпляраў (гл. мал. 4: 1 – 4). Гэтыя ўпрыгажэнні атрымалі шырокае распаўсюджванне  

ў Х – ХІІ стагоддзях, аднак сустракаюцца таксама ў матэрыялах ХІІІ стагоддзя [58, с. 264]. Падчас 

археалагічных даследаванняў простыя дротавыя пярсцѐнкі знойдзены на Верхнім замку (6 экз.), Вялікім  

 

пасадзе (5 экз.), Запалоцкім пасадзе (1 экз.). 

Упрыгажэнні датуюцца ў межах ХІ – ХІІІ ста-

годдзяў [15, с. 66; 8, с. 34]. Пярсцѐнкі прад-

стаўлены замкнутымі і незамкнутымі выраба-

мі. На Беларусі простыя дротавыя пярсцѐнкі 

знойдзены падчас раскопак у Віцебску, Ваў-

кавыску, Брэсце і інш., дзе датуюцца ХІ – 

ХІІІ стагоддзямі [28, с. 80; 38, с. 48; 59, с. 264]. 

З Полацка паходзяць пяць вітых пярсцѐнкаў, з 

іх 3 выпадковыя знаходкі (гл. мал. 4: 5 – 7, 18). 

Паводле колькасці дротаў вылучаюцца два ва-

рыянты ўпрыгажэнняў. Двухдротавыя пярсцѐн-

кі (3 экз.), датаваныя ў межах ХІ – ХІІІ ста-

годдзяў [60, с. 58]. Вялікую цікавасць выклі-
кае знаходка залатога двухдротавага пярсцѐн-

ка з завязанымі канцамі, упрыгожанага скан-

най перавіццю (гл. мал. 4: 18). Прадмет зной-

дзены В.А. Булкіным падчас даследаванняў 

на тэрыторыі Верхняга замка (раскоп № 3 у 

паўднѐва-ўсходнім вуглу Сафійскага сабора) 

ў 1978 годзе. Падобныя прадметы бытавалі з 

другой паловы ХІ стагоддзя да ХІІІ стагод-

дзя, пры гэтым найбольш часта сустракаюц-

ца ў Прыбалтыцы, Фінляндыі і Скандынавіі, 

аднак вядомыя ў старажытнасцях палян, 

драўлян, севяран і інш. [58, с. 263; 13, с. 125]. 

Полацкі пярсцѐнак паходзіць з перадмацеры-

ковага слою і датуецца другой паловай ХІ ста-

годдзя [61, с. 7]. Трохдротавыя пярсцѐнкі  

(4 экз.) датуюцца ХІІ – ХІІІ стагоддзямі  

(гл. мал. 4: 5, 6). Ілжэвітыя ўпрыгажэнні зной-
дзены ў Полацку ў колькасці пяці экзэмпля-

раў, якія датаваныя ХІІ – XV стагоддзямі.  

З тэрыторыі горада паходзяць пяць плеценых 

пярсцѐнкаў, якія адносяцца да двух варыян-

таў. Упрыгажэнні з плеценай сярэдняй част-

кай (3 экз.) бытавалі ў ХІІ – ХІV стагоддзях 

[13, с. 127] (гл. мал. 4: 8; 17). Суцэльнапле-

ценыя пярсцѐнкі (2 экз.) датуюцца ў межах 
Мал. 4 

ХІ – ХІІІ стагоддзяў. Адзіны ілжэплецены пярсцѐнак знойдзены падчас раскопак на Верхнім замку ў 

слоі 60-х гадоў ХІІІ стагоддзя [15, с. 67]. Трэба адзначыць, што ў Полацку ў межах вытворчага юве-

лірнага комплексу ХІІІ стагоддзя была выяўлена створка адмысловай глінянай ліцейнай формы для ад-

ліўкі пярсцѐнкаў з імітацыяй пляцення ў сярэдняй частцы [62]. 

У асобны тып вылучаюцца пярсцѐнкі са шчытком (24 экз.). Галоўны канструктыўны элемент пяр-

сцѐнкаў гэтага тыпу – шчыток (гл. мал. 4: 14, 15, 16, 20). Паводле яго формы і характару арнаментацыі 

вылучаюцца асобныя падтыпы і варыянты ўпрыгажэнняў. Дужка пярсцѐнкаў з плоскім пласцінчатым ці 

плоскім аб’ѐмным шчытком, які знаходзіцца ў адной плоскасці з дужкай (20 экз.), пласцінчатая (разам-

кнутая ці замкнутая). Форма шчыткоў у прадольным сячэнні розная: авальная, круглая, шматгранная. 

Частка шчыткоў неарнаментаваная, на астатніх арнаментацыя складаецца з геаметрычных і зааморфных 

выяў. На большай частцы полацкіх пярсцѐнкаў гэтага падтыпу арнамент зацѐрты і не чытаецца. Пяр-

сцѐнкі з авальным шчытком (13 экз.) датуюцца дастаткова шырока – у межах ХІІ – XVIII стагоддзяў. 

Упрыгажэнні з круглым шчытком (4 экз.) паводле аналогій датуюцца ў межах другой паловы ХІІ – па-

чатку XV стагоддзя [13, с. 132]. Пярсцѐнкі са шматграннымі шчыткамі (шасці- і васьмігранныя) (4 экз.) 

можна датаваць ХІІ – ХIV стагоддзямі [13, с. 136; 63, мал. 65: 5, 6, 13; 64, табл. 7: 2, 3; 57]. Пярсцѐнкі з 

пукатым аб’ѐмным шчытком (4 экз.) адносяцца да асобнага падтыпу (гл. мал. 4: 16, 20). Тры прадметы 

датаваныя ХІІІ стагоддзем. Яшчэ адзін фрагмент з’яўляецца выпадковай знаходкай і ўтрымлівае на 

шчытку трохрадковы надпіс (гл. мал. 4: 20). Выраб мае блізкія аналогіі ў Суздалі, дзе падобныя прад-

меты датуюцца XV стагоддзем [65]. Пярсцѐнкі са ўстаўкамі (7 экз.) складаюцца з дужкі і аправы [57]. 

Форма аправы полацкіх пярсцѐнкаў гэтага тыпу розная: квадратная, круглая, фігурная. Падчас архе-

алагічных даследаванняў выяўлена тры пярсцѐнкі, якія маюць круглую аправу і шкляныя ўстаўкі.  

Два прадметы з раскопак Г.В. Штыхава на Верхнім замку датаваныя мяжой ХІІ – ХІІІ стагоддзяў 

[15, с. 67]. Залаты пярсцѐнак (гл. мал. 4: 19), які быў знойдзены падчас археалагічных даследаванняў 

Г.М. Сагановіча на тэрыторыі Вялікага пасада, датаваны ХІІ стагоддзем [66, с. 7]. Аналагічныя вырабы 

сустрэты ў Ноўгарадзе, Кіеве, на гарадзішчы Маскавічы. Прадметы датуюцца ў межах ХІІ – ХIV ста-

годдзяў [13, с. 139 – 141; 57; 60, с. 59]. 

Бранзалеты – упрыгажэнні для рук, пераважна кольцападобнай альбо блізкай да яе формы. Насілі іх 

на запясці, а часам вышэй локця [67]. У гістарыяграфіі традыцыйна прынятая тыпалогія бранзалетаў, распра-

цаваная А.У. Арцыхоўскім і дапоўненая В.П. Левашовай і М.В. Сядовай [6, с. 8 – 9; 68, с. 207 – 247; 13, с. 93].  

 

Да асобнага тыпу належаць дротавыя бран-

залеты (10 экз.). У дадзены тып залічваюцца 

ўпрыгажэнні, зробленыя з адрэзка тоўстага дро-

ту (мал. 5: 2). Паводле сячэння дротавыя бран-

залеты падзяляюцца на тры падтыпы: кругладро-
тавыя (6 экз.), з трохвугольным сячэннем (3 экз.), 

чатырохгранныя (1 экз.). Прадметы датаваныя  

ў межах Х – XIV стагоддзяў. Вітыя бранзалеты 

(6 экз.) зробленыя з нарыхтоўкі, якая была звіта з 

2 – 3 дротаў (мал. 5: 1). Датуюцца полацкія выра-

бы ХІ – ХIV стагоддязмі [68, с. 216 – 224; 13, с. 94, 

96 – 97]; трохдротавыя петлеканечыя (2 экз.) 

бранзалеты – ХІІІ стагоддзем [15, с. 67].  

Адзін прадмет паходзіць з матэрыялаў рас-

копак пад кіраўніцтвам Г.В. Штыхава на Верх-
нім замку, а другі бранзалет быў знойдзены пад-

час археалагічнага нагляду А.А. Салаўѐва за зе-

млянымі работамі на тэрыторыі паўночнай ча-
стткі Запалоцкага пасаду (раѐн вул. Ф. Мірона-

вай) [69]. Яшчэ адзін фрагмент падобнага ўпры-

гажэння паходзіць з прыватнай калекцыі і з’яў-
ляецца выпадковай знаходкай.  

Сярод вітых бранзалетаў дадзены падтып 

упрыгажэнняў найбольш распаўсюджаны. У ма-
тэрыялах Ноўгарада найбольш раннія вырабы, 

датаваныя ХІ стагоддзем, а самыя познія вядо-

мы ў складзе Белеўскага скарбу і слаях Ноўга-
рада ХІV стагоддзя [13, с. 94, 96; 68, с. 222]. 

Акрамя таго, падобныя бранзалеты вядомыя на 

тэрыторыі Беларусі (гарадзішча Маскавічы) і 
Латвіі (Асоцкае гарадзішча) [60, с. 56; 70, с. 32]. 

Лічыцца, што дадзеныя ўпрыгажэнні найбольш 

характэрныя для тэрыторыі вяцічаў [6, с. 14 – 17]. 

Двухдротавыя абрубленаканечныя бран-
залеты прадстаўлены адным прадметам, які па-

ходзіць з полацкага скарбу залатых рэчаў дру-

гой паловы Х стагоддзя. Вітыя абрубленаканеч-
ныя бранзалеты з’яўляюцца этнавызначальнай 

прыкметай наўгародскіх славен [68, с. 220].  
Мал. 5 

У Ноўгарадзе вітыя двухдротавыя бранзалеты сустракаюцца ў матэрыялах ХІ – ХІІІ стагоддзяў. 

Вядомы знаходкі падобных упрыгажэнняў разам з матэрыяламі Х стагоддзя [13, с. 97]. На тэрыторыі Бе-

ларусі двухдротавыя абрубленаканечныя бранзалеты сустрэты ў курганных магільніках каля вѐсак Чар-

невічы і Укля Х – ХІІ стагоддзяў [60, с. 16, 56]. Двухдротавы сплюшчанаканечны бранзалет прад-

стаўлены знаходкай з раскопак М.В. Клімава на Запалоцкім пасадзе. Прадмет датаваны ХІ – ХІІІ ста-

годдзямі [47]. Падобныя вырабы рэдка сустракаюцца на тэрыторыі Паўночна-Заходняй і Паўночна-Усходняй 

Русі, дзе датуюцца ХІ – пачаткам ХІІІ стагоддзя [68, с. 222]. Да тыпу ілжэвітых адносяцца бранзалеты, якія 

імітуюць віццѐ, хаця зроблены з выкарыстаннем іншай тэхнікі (гл. мал. 5: 4, 5). У Полацку знойдзены тры 

такія ўпрыгажэнні, якія захаваліся фрагментарна. Мяркуючы па наяўным фрагментам, два прадметы ад-

носіліся да найбольш распаўсюджанага варыянта ілжэвітых бранзалетаў са звужанымі канцамі. Падоб-

ныя вырабы атрымалі найбольшае распаўсюджванне ў ХІ – ХIV стагоддзях [13, с. 98]. На Беларусі такія 

ўпрыгажэнні знойдзены ў Брэсце ў слаях ХІІ – ХIV стагоддзяў, а таксама ў Віцебску і Ваўкавыску ў слоі 

ХІІ стагоддзя [59, с. 263; 38, с. 47; 71]. Адзін полацкі бранзалет паходзіць са слою ХІ – ХІІ стагоддзяў 

(прадмет знойдзены падчас раскопак на Запалоцкім пасадзе), другі выраб з’яўляецца выпадковай зна-

ходкай [72]. Плеценыя бранзалеты рабіліся рознымі спосабамі з некалькіх дротаў (мал. 5: 3). На тэры-

торыі Полацка знойдзены два ўпрыгажэнні гэтага тыпу. Тыпалагічна блізкія прадметы, але сплеценыя з 

сямі дротаў, сустракаюцца ў слаях ХІ – XV стагоддзяў у Ноўгарадзе. У Брэсце плецены бранзалет зной-

дзены ў напластаваннях ХІІІ стагоддзя [13, с. 100; 59, с. 263]. Плецены з чатырох дротаў бранзалет па-

ходзіць з полацкага скарбу залатых рэчаў і датуецца другой паловай Х стагоддзя. Характар вырабу дазва-

ляе меркаваць, што прадмет быў зроблены з вітой шыйнай грыўні. Падобныя знаходкі вядомыя ў Бран-

скай вобласці (Расія), датуюцца ХІ стагоддзем [68, с. 228].  

Створкавыя бранзалеты (наручы) (4 экз.) складаюцца з дзвюх шырокіх створак, якія злучаюцца 

паміж сабой пры дапамозе шарніра. Гэтыя вырабы з’явіліся ў ХІІ стагоддзі ў якасці выключна гарадскога 

ўпрыгажэння і праіснавалі да ХIV стагоддзя [13, с. 116]. На тэрыторыі Полацка знойдзена тры фрагмен-

ты створкавых бранзалетаў і адна нарыхтоўка. Падчас раскопак М.К. Каргера на Верхнім замку выяўле-

ны два фрагменты шырокіх бранзалетаў-наручаў. Адзін прадмет упрыгожаны ціснѐным арнаментам, дру-

гі адліты ў імітацыйнай ліцейнай форме, на што ўказвае раслінны арнамент, выкананы несапраўднай зер-

ню. Датуюцца прадметы ХІІІ стагоддзем [15, с. 67, 69]. Яшчэ адзін фрагмент створкавага бранзалета з’яў-

ляецца выпадковай знаходкай, датаваць прадмет трэба, паводле вядомых аналогій, ХІІ – ХIV стагоддзямі. 

Падчас раскопак 1987 года на Вялікім пасадзе была адкрыта ювелірная майстэрня ХІІ – ХІІІ стагоддзяў [73]. 

Сярод матэрыялаў, атрыманых падчас яе вывучэння, была выяўлена нарыхтоўка ці брак вытворчасці 

створкавага бранзалета, што з’яўляецца пацвярджэннем мясцовага вырабу ўпрыгажэнняў дадзенага тыпу 

[8, мал. 54]. На тэрыторыі Беларусі створкавыя бранзалеты былі знойдзены ў Пінску, Гродне, Слоніме, 

Друцку, на гарадзішчы Вішчын у слаях ХІ – ХІІІ стагоддзяў [74, с. 393, 395; 75, мал. 33]. 

Пласцінчатыя бранзалеты (13 экз.) маюць у сячэнні форму моцна выцягнутага прамавугольніка. 

Паводле спосабу афармлення канцоў пласцінчатыя бранзалеты падзяляюцца на некалькі падтыпаў: тупа-

канечныя (7 экз.), загнутаканечныя (3 экз.), вузкапласцінчатыя з разамкнутымі канцамі (1 экз.), пуката-

ўвагнутыя бранзалеты (1 экз.), з пуката-ўвагнутым валікам усярэдзіне (1 экз.) (гл. мал. 5: 6). Вырабы ма-

гчыма датаваць у межах Х – ХІІІ стагоддзяў. У асобны тып залічваюцца вузкамасіўныя бранзалеты (3 экз.), 

якія маюць у сячэнні форму сегмента, авала ці трохвугольніка. Усе полацкія бранзалеты гэтага тыпу лі-

тыя, некаторыя ўпрыгожаны адмысловым чаканным арнаментам. Два прадметы знойдзены ў слаях сярэ-

дзіны ХІІІ стагоддзя, яшчэ адзін прадмет датаваны канцом Х – першай паловай ХІ стагоддзя [15, с. 67]. 

Аналагічныя артэфакты датуюцца ў межах ХІ – ХІІІ стагоддзяў [13, с. 112].  

У асобны тып неабходна вылучыць бранзалеты, канцы якіх маюць завяршэнне ў выглядзе стылі-

заваных выяў жывѐл (6 экз.) (гл. мал. 5: 7 – 8). Паводле сячэння такія бранзалеты падзяляюцца на пла-

сцінчатыя і плоскавыпуклыя. Пласцінчатыя звярынагаловыя бранзалеты з Полацка прадстаўлены адным 

гатовым вырабам, адным прадметам, незавершаным апрацоўкай, і трыма нарыхтоўкамі. Акрамя пласцін-

чатых звярынагаловых бранзалетаў у полацкай калекцыі захоўваецца яшчэ чатыры ўпрыгажэнні, якія 

маюць у сячэнні форму сегмента (плоскавыпуклыя). Канцы бранзалетаў упрыгожаны стылізаванымі вы-

явамі жывѐл, а паверхня прадметаў пакрытая чаканным арнаментам у выглядзе крыжыкаў, квадратаў і 

кружкоў. Звярынагаловыя бранзалеты сустракаюцца ў матэрыялах Х – ХІІІ стагоддзяў. Дадзеныя ўпры-

гажэнні найбольш характэрныя для балтаў. У Х стагоддзі яны распаўсюдзіліся з Прыбалтыкі на тэрыто-

рыі, заселеныя славянамі і фінамі [76]. На Беларусі звярынагаловыя бранзалеты сустрэты ў Ваўкавыску ў 

слоі ХІІІ стагоддзя, Віцебску – у слоі XII – XIII стагоддзяў, на курганным могільніку Дзмітраўшчына 

ХІ – ХІІ стагоддзяў і інш. [38, с. 46; 28, с. 80; 77]. 

Да групы розных дэталяў адзення адносім вырабы, якія не ўвайшлі ў папярэднія групы, але з’яўля-

юцца важнымі элементамі адзення старажытнага насельніцтва Полацка. 

Шпількі “пус епі”. У калекцыі археалагічных матэрыялаў, выяўленых на тэрыторыі Полацка, 

значную частку складаюць шпількі “пус епі” (гл. мал. 3: 21 – 26). На сѐнняшні дзень у фондах НПГКМЗ 

захоўваецца 136 шпілек гэтага тыпу. Асновай класіфікацыі шпілек з’яўляецца форма галоўкі [78]. Павод-

ле гэтай прыкметы вылучаюцца некалькі тыпаў шпілек: з галоўкай, утворанай накручваннем дроту (109 экз.); 

з суцэльнаметалічнымі галоўкамі (22 экз.); з галоўкай у выглядзе пытальніка (3 экз.); цвікападобныя (2 экз.). 

Асноўная колькасць шпілек “пус епі” канцэнтруецца ў раскопе 2005 года, дзе былі знойдзены рэшткі 

вытворчага ювелірнага комплексу першай паловы XVII стагоддзя. Паходжанне дадзенай катэгорыі зна-

ходак варта звязваць з Заходняй Еўропай, дзе яны з’явіліся ўжо ў ХІІІ стагоддзі. 

Гузікі. Усе гузікі падзяляюцца на некалькі тыпаў: 1) стрыжнѐвыя (кастыльковыя) (2 экз.); 2) шара-

падобныя (18 экз.); 3) біканічныя (3 экз.); 4) канічныя (8 экз.) [79] (гл. мал. 3: 10 – 14). Кастыльковыя 

гузікі часцей за ўсе рабіліся з косці ці дрэва. Полацкія літыя металічныя засцежкі гэтага тыпу прадстаў-

лены дзвюма выпадковымі знаходкамі. Памеры прадметаў – 3,0 × 0,5 × 0,5 і 3,3 × 0,5 × 0,5 см адпаведна. 

Аналагічныя артэфакты выяўлены ў Белавозеры, а таксама ў Балгары, прадметы датаваныя ХІ – ХІІІ ста-

годдзямі [80, с. 192]. Больш частымі знаходкамі з’яўляюцца шарападобныя гузікі. Усе полацкія артэфак-

ты, за выключэннем трох знаходак, цэльналітыя, адлітыя ў двухбаковай раздымнай форме (на большасці 

экзэмпляраў захаваліся ліцейныя швы). Яшчэ тры прадметы спаяны з двух ціснѐных частак, дротавае ву-

шка прыпаянае асобна. Даўжыня шарападобных гузікаў 1,3 – 1,5 см, дыяметр вагаецца ад 0,6 да 0,9 см. 

Выяўленыя падчас археалагічных даследаванняў гузікі датаваныя ХІ – ХІІІ стагоддзямі [15, с. 71; 74]. 

Аналагічныя знаходкі вядомы ў Ноўгарадзе, Ваўкавыску, на гарадзішчы Маскавічы. Прадметы датава-

ныя ХІ – XV стагоддзямі [13, с. 155; 38, мал. 13: 21; 60, мал. 31: 5]. Канічныя і біканічныя гузікі зна-

ходзяць прамыя аналогіі ў матэрыялах Ноўгарада, Белавозера, Мінінскага археалагічнага комплексу, дзе 

датуюцца ў межах ХІ – ХІІІ стагоддзяў [13, с. 155; 80, с. 192].  

Грузікі. Значную частку (105 экз.) археалагічнай калекцыі вырабаў з каляровых металаў складаюць 

свінцовыя грузікі  (гл. мал. 3: 15 – 20). Функцыянальнае прызначэнне падобных прадметаў да гэтага часу 

выклікае спрэчкі. Даследчыкі схіляюцца да вызначэння іх у якасці зашпілек верхняй футравай вопраткі 

ці праселак [13, с. 158]. Некаторыя навукоўцы называюць гэтыя вырабы “грузікамі-пломбамі”, якія маглі 

ўжывацца падчас безманетнага перыяду ў таварна-грашовым абарачэнні [81, с. 32]. Тыпалогія грузікаў 

распрацаваная М.В. Сядовай і дапоўненая Ю.М. Лесманам [13, с. 158; 82, с. 61 – 64]. Паводле формы 

вылучаюцца некалькі датуючых тыпаў такіх вырабаў: 1) канічныя (102 экз.); 2) дыскапаобныя (2 экз.). 

Сярод вырабаў першага тыпу можна вылучыць: неарнаментаваныя грузікі (46 экз.); з арнаментам у выгля-

дзе рэльефных зерняў (1 экз. ); з рэльефнымі валікамі (50 экз.); з арнаментам, блізкім да шматпялѐсткавай 

разеткі (5 экз.).  

Асноўная частка полацкіх грузікаў з’яўляецца пад’ѐмным матэрыялам. Толькі 11 артэфактаў па-

ходзяць з матэрыялаў археалагічных даследаванняў: 1) Верхні замак (даследаванні М.К. Каргера і  

Г.В. Штыхава) – 4 экз. (датаваныя ХІІІ ст.); 2) Вялікі пасад (даследаванні Д.У. Дука) – 11 экз. (прадметы 

можна датаваць ХІ – ХІІІ стст.); 3) Запалоцкі пасад (даследаванні Д.У. Дука) – 7 экз. (датаваныя ХІ – ХІІІ стст.) 

[15, мал. 18: 6; 83, с. 10; 84, с. 11]. У сістэме датуючых тыпаў наўгародскіх упрыгажэнняў Ю.М. Лесмана 

неарнаментаваныя канічныя грузікі датаваныя часам пасля 1006 года; вырабы з рэльефнымі валікамі – 

989 – 1197 гадамі; з арнаментам у выглядзе рэльефных зерняў – 1006 – 1281 гадамі; з арнаментам, блізкім 

да шматпялѐсткавай разеткі, – пасля 1281 года; дыскападобныя грузікі датуюцца часам пасля 1340 года 

[82, с. 62 – 64]. 

Ланцужкі. Металічныя ланцужкі ў полацкай калекцыі прадстаўлены невялікімі фрагментамі (ад 1 

да 29 звѐнаў), а таксама асобнымі звѐнамі (гл. мал. 3: 9). Паводле формы і спосабу злучэння ўсе ланцужкі 

адносяцца да некалькіх тыпаў: 1) плеценыя (2 экз.); 2) колцавыя (21 экз.); 3) кастыльковыя (1 экз.). Пле-

ценыя ланцужкі зроблены з цэльналітых звѐнаў, якія сагнутыя надвое. Два такія вырабы паходзяць з ма-

тэрыялаў даследаванняў на Верхнім замку (раскопкі Г.В. Штыхава) і датуюцца мяжой ХІІ – ХІІІ стагод-

дзяў [15, с. 71]. Колцавыя ланцужкі састаўлены з невялікіх металічных колцаў акруглага ці пласцінчатага 

сячэння дыяметрам ад 0,5 да 1,6 см. У полацкай калекцыі найбольш поўна прадстаўлены ланцужкі з пар-

нымі колцавымі незамкнутымі звѐнамі; прадметы датаваныя ХІ – ХІІІ стагоддзямі [15, с. 71; 71]. Лан-

цужкі, зробленыя з двайных колчатых звѐнаў, атрымалі шырокае распаўсюджванне ва ўсіх народаў 

Балтыйскага рэгіѐна [85, с. 71]. Кастыльковыя ланцужкі прадстаўлены толькі фрагментам аднаго звяна  

8-падобнай формы з петлямі, якія ляжаць у перпендыкулярных плоскасцях. Прадмет паходзіць з прыват-

най калекцыі і з’яўляецца выпадковай знаходкай. Аналагічныя артэфакты выкарыстоўваліся для маца-

вання прывесак да шумячых падвесак. Датаваць выраб трэба ХІ – ХІІІ стагоддзямі [80, с. 178]. 

У выніку праведзенага тыпалагічна-храналагічнага аналізу ювелірных упрыгажэнняў з Полацка 

можна зрабіць наступныя высновы: 

Усе ювелірныя вырабы можна аднесці да дзвюх вялікіх храналагічных груп:  

1) канец Х – ХІІІ/XIV стагоддзяў;  

2) XIV – XVII стагоддзі.  

Для металічнага ўбору першай храналагічнай групы характэрным з’яўляецца выкарыстанне знач-

най колькасці дэкаратыўных элементаў. Ювелірны ўбор XIV – XVII стагоддзяў больш сціплы. Шматлікія 

дэкаратыўныя элементы папярэдняга перыяду змяняюцца простымі функцыянальнымі рэчамі. Галоўная 

дэкаратыўная нагрузка пераходзіць з металічных дэкаратыўных элементаў на само адзенне.  

Пэўныя віды і тыпы ювелірных упрыгажэнняў з’яўляюцца адлюстраваннем гандлѐва-эканамічных 

і культурны-этнічных сувязяў горада. Паводле культурнай і этнічнай прыналежнасці іх можна аднесці да 

чатырох груп:  

1) усходнеславянскія рэчы;  

2) балцкія і фіна-ўгорскія рэчы; 

3) рэчы ўсходняга паходжання;  

4) рэчы, для якіх немагчыма вызначыць этнічную прыналежнасць.  

Да першай групы трэба адносіць артэфакты, якія традыцыйна лічацца ўсходнеславянскімі (прад-

меты хрысціянскага культу; лопасцевыя, трохпацеркавыя скроневыя колцы; трайныя вітыя з петлепа-

добнымі канцамі, абрубленаканечныя, тупаканечныя, вузкапласцінчатыя і загнутаканечныя бранзалеты; 

асобныя тыпы манетападобных падвесак, пярсцѐнкаў і інш.).  

Сярод старажытнасцей балцкага і фіна-ўгорскага паходжання можна назваць падковападобны фі-

булы (спіралеканечныя, з галоўкай у выглядзе макавых каробачак, з зааморфнымі галоўкамі, са шмат-
граннымі галоўкамі і інш.), шпількі (з крыжападобнай галоўкай), падвескі (падвеска-вутачка), колцапа-

добныя завушніцы, асобныя тыпы звярынагаловых бранзалетаў і інш.  

Да рэчаў усходняга паходжання трэба адносіць паясную гарнітуру, некаторыя фрагменты металіч-

нага посуду (наверша рукаяці металічнага збана ў выглядзе птушачкі), завушніцы ў выглядзе пытальніка 

і інш. Асобную групу рэчаў складаюць артэфакты, якія не могуць быць надзейна суаднесены з пэўным 

этнасам, што тлумачыцца іх распаўсюджваннем на вялікіх тэрыторыях (пярсцѐнкападобныя скроневыя 

колцы, дротавыя бранзалеты і пярсцѐнкі, пярсцѐнкі са ўстаўкамі, асобныя тыпы падвесак-амулетаў і ін-

шыя рэчы). Важную частку вырабаў складаюць артэфакты, якія былі зроблены мясцовымі рамеснікамі 

пад уплывам іншаэтнічных традыцый. Для першай храналагічнай групы характэрным з’яўляецца вытвор-

часць пласцінчатых звярынагаловых бранзалетаў, рэшткі якіх зафіксаваны падчас даследавання вытвор-

чага ювелірнага комплексу ХІІ – ХІІІ стагоддзяў на тэрыторыі Вялікага пасада. Звярынагаловыя бранза-

леты часцей за ўсѐ звязваюць з балцкім этнічным масівам. Да мясцовай вытворчасці трэба таксама ад-

несці трохвугольную ажурную накладку на драўляны посуд з выявай грыфона. Дадзены прадмет быў вы-

кананы па візантыйскіх узорах полацкім майстрам. Сярод прадметаў другой храналагічнай групы выраз-

ным прыкладам падобнай вытворчасці з’яўляюцца шпількі “пус епі”. Трэба адзначыць, што сярод гэтых 

прадметаў пэўныя віды і тыпы артэфактаў адносяцца да мясцовай вытворчасці. Гэта датычыцца манета-

падобных падвесак, некаторых крыжоў-цельнікаў, бранзалетаў, пярсцѐнкаў і іншых артэфактаў сляды 
вытворчасці якіх зафіксаваны на тэрыторыі Полацка (ліцейныя формы, нарыхтоўкі). 

THE JEWELRY FROM THE TERRITORY OF ANCIENT POLOTSK  

(Х – ХVІІ CENTURIES) 

 

I. MAHALINSKI 

 

In this article the author shows main conclusions about the study of the jewelry that were found on the 

territory of Polotsk during Х – ХVІІ centuries. The author refers these products to 2 chronological groups – 

the end of Х – ХІІІ/XIV centuries and XIV – XVII centuries. Among these jewelry there are products that were 

made under the influence of other ethnic technological traditions, imported products, and the jewelry of local 

production. 

 


